
АБ ВЫКАРЫСТАННІ ІНФАРМАЦЫЙНЫХ ТЭХНАЛОГІЙ
У ВЫКЛАДАННІ БЕЛАРУСКАЙ МОВЫ Ў ВНУ І ШКОЛЕ
У сучасным свеце жыццё ўжо не ўсведамляецца без інфармацыйных тэхналогій. Камп’ютары, як калісьці электрычныя прыборы, раптоўна ўварваліся ў нашу жыццядзейнасць і трывала замацаваліся ў ёй. І пакуль філосафы і культуролагі яшчэ спрачаюцца, зло ці дабро нясе ў сабе інфарматызацыя і камп’ютарызацыя ўсіх і ўсяго, насельніцтва, а асабліва маладая яго частка, паспешліва і ўпэўнена засвойвае інавацыйную тэхніку  і з цяжкасцю пачынае ўяўляць жыццё без “кампоў” і “сеткі”.

У сучаснай адукацыі камп’ютарызацыя навучання ўжо стала сродкам інтэнсіфікацыі і паляпшэння  вучэбнага працэсу. Камп’ютар як найсучаснейшая прылада чалавечай дзейнасці, трапляючы ў навучанне, якасна змяняе і павялічвае магчымасці захавання і прымянення ведаў чалавекам.
Вялікі патэнцыял маецца ў выкарыстанні камп’ютарнай тэхнікі пры выкладанні мовы ўвогуле і беларускай мовы ў прыватнасці. Перш за ўсё камп’ютары мяняюць прынцыпы работы з крыніцамі пры даследаванні тэксту. Машына з лёгкасцю прапануе ілюстрацыйны матэрыял неабходных даследчыку прыкладаў ужывання пэўных слоў, формаў або канструкцый, хутка робіць усе статыстычныя падлікі, а лінгвісту застаецца толькі дасведчаны навуковы аналіз “сухіх” фактаў і лічбаў.

Праз сусветнае павуцінне інтэрнэту гісторыкі мовы набылі магчымасць прачытаць арыгіналы старадрукаў, якія захоўваюцца ў адзінкавых экзэмплярах у архівах іншых гарадоў ці нават краін, а таксама ўбачыць фотаздымкі і вонкава ўявіць першасны выгляд старажытных рукапісаў або першых друкаваных выданняў. Разам з тым стварэнне электронных копій каштоўных помнікаў пісьменнасці дазваляе спадзявацца на іх неабмежаванае ў часе жыццё. А правядзенне лінгвістычных інтэрнэт-канферэнцый дазваляе імгненны абмен інфармацыяй, атрыманне звестак у момант іх адпраўкі і змяншэнне матэрыяльных затрат, напрыклад, эканомію фінансавых сродкаў.
Пры вывучэнні і выкладанні беларускай мовы як у вну, так і ў школе ў кап’ютарных тэхналогій таксама ёсць магчымасць запрацаваць на карысць справе. Прыкладам гэтага могуць выступіць электронныя падручнікі па беларускай мове, па асобных яе раздзелах, па гісторыі беларускай мове, дзе ўтрымліваюцца не толькі тэкст, але і малюнкі, фотаздымкі, гукавое суправаджэнне (што важна, напрыклад, для засваення фанетыкі, арфаэпіі), нават асобныя відэа-матэрыялы, а таксама тэставыя заданні, інтэрнэт-спасылкі на навуковую літаратуру або старадрукі.

Першым крокам на шляху стварэння электронных падручнікаў па беларускай мове можа стаць стварэнне мультымедыйных прэзентацый па асобных тэмах і раздзелах. Пры гэтым мэтазгодным уяўляецца на пачатковых занятках прапанаваць студэнтам ужо гатовыя праекты, а ў працэсе далейшага вывучэння прапаноўваць студэнтам (або студэнцкім творчым групам) самастойнае стварэнне прэзентацый. Цяжкасці такое заданне не павінна выклікаць. Усе студэнты-філолагі вывучаюць інфармацыйныя тэхналогіі як асобную навуковую дысцыпліну і падчас заняткаў знаёмяцца з правіламі, метадамі і прыёмамі работы з праграмай Power Point. 

Указанае заданне, натуральна, лепш уводзіць не адразу. Студэнты гуманітарных факультэтаў усё ж такі не валодаюць надта высокім узроўнем камп’ютарнай падрыхтоўкі, і не ўсе з іх з тэхнікай “на ты”. З гэтай прычыны спачатку можна прапанаваць заданні, якія патрабуюць меншых камп’ютарных навыкаў: напрыклад, падрыхтаваць рэфераты па пэўных надзённых пытаннях развіцця беларускага мовазнаўства, выявіць граматычныя і стылістычныя памылкі ў беларускамоўных інтэрнэт-рэсурсах, пазнаёміцца з новымі беларускамоўнымі выданнямі як навуковай філалагічнай,  так і мастацкай літаратуры. Больш поўнае і якаснае выкананне заданняў атрымаецца пры ўмове выкарыстання камп’ютарных тэхналогій і, у прыватнасці, інтэрнэту.

Падрыхтоўка мультымедыйных прэзентацый выклікае павышаную цікавасць студэнтаў да вывучэння філалагічных дысцыплін, таму што асоба заахвочваецца да творчасці, узнікае магчымасць задзейнічаць уласныя тэхнічныя веды, прымяніць на практыцы пошукавыя здольнасці. Такім чынам, пры атрыманні задання ў студэнтаў уключаецца ўвесь іх творчы патэнцыял. 

Жаданне студэнтаў-філолагаў выкарыстоўваць у навучальным працэсе камп’ютарныя тэхналогіі часта выяўляецца ў інтэнсіўным стварэнні мультымедыйных праектаў падчас працы на педагагічнай практыцы. Дзякуючы выкарыстанню ўказанай формы тлумачэння новага матэрыялу, у школьнікаў, у першую чаргу, безумоўна, гэта адносіцца вучняў сярэдніх (5–9) класаў, засваенне новай тэмы адбываецца хутчэй. Дзецям больш цікава паглядзець малюнкі, самастойна зрабіць адпаведныя высновы, чым слухаць звычайныя будзённыя тлумачэнні настаўніка. Такім чынам спрацоўвае прынцып нагляднасці, што актывізуе ўвагу вучняў да прадмета тлумачэння.

Разнастайныя і цікавыя прэзентацыі па беларускай мове былі падрыхтаваны студэнтамі 4 курса філалагічнага факультэта падчас педагагічнай практыкі ў ДУА “СОШ № 19 г. Гомеля”.

Для тлумачэння тэмы “Амонімы” (5 клас) былі падрыхтаваны наступныя слайды:
слайд 1: малюнак дрэва, злева на галінках дрэва звычайныя лісточкі, а справа – аркушыкі паперы, подпіс – пытанне Якія дрэвы не растуць на дрэвах? і адказы – лексічнае значэнне амонімаў: ліст – орган раслін, ліст – пісьмо;

слайд 2: малюнак ката, па якім на каньках катаецца хлопчык, пытанне –  На якім катку нельга катацца?, каток – памяншальна-ласкальная назва жывёлы кот, каток – пакрытая лёдам пляцоўка;

слайд 3: малюнак твару дзяўчыны, пытанне Якая міна ўзрываецца толькі смехам?, міна – выраз твару, міна снарада з выбуховым рэчывам.

Пры гэтым вучні самі адказвалі на прапанаваныя пытанні, якія ўзбудзілі пошукавую актыўнасць вучняў, прымусілі думаць, успамінаць, актывізаваць і пашыраць уласны жыццёвы вопыт. Гэтыя развагі прывялі аўдыторыю да правільнага адказу на пытанне, змешчанае на наступным слайдзе: Якія словы называюцца амонімамі?
Дзякуючы нагляднасці тлумачэння новай тэмы, створанай за кошт мультымедыйных сродкаў, вучні назвалі і прыкметы амонімаў, а затым з вялікім захапленнем звярнуліся да наступных слайдаў, якія прапанавалі адгадаць пары загадак. Адгадкамі на загадкі былі словы-амонімы:

Барвовым сокам поўны. Набіта ў ім бітком За сотню больш браткоў – Другі наш добры госць Падорыць прыгажосць Кулоны і пярсцёнкі Аздобіць з густам тонкім (гранат); 
Адной жывёле будзе ежай Зімой на ферме ці ў хляве! –

Другая ў горадзе замежным Спакойнай рэчкаю Плыве! (сена – Сена)

У дапамогу адгадвальнікам на кожным слайдзе змешчаны адпаведныя малюнкі. Наступныя слайды папанавалі ўзор запісаў слоў-амонімаў у слоўніку.

Адметныя прэзентацыі былі створаны студэнтамі і прапанаваны на ўроках беларускай мовы ў час педагагічнай практыкі па тэмах “Антонімы”, “Мнагазначныя словы”.
Пры вывучэнні антонімаў мультымедыйная прэзентацыя “перанесла” вучняў у горад Слоўнік, дзе “словы-ворагі спрачаюцца ўвесь дзень: адзін скажа: сонца, іншы скажа: цень, адзін скажа: блізка, іншы: далёка, адзін скажа: блізка, іншы: далёка!” А наступныя слайды прапанавалі вучням дапоўніць сказы неабходнымі супрацьлеглымі словамі, знайсці якія дапамагалі малюнкі: леў смелы, а заяц ...; зімою надвор’е халоднае, а летам ...; малако вадкае, а смятана ...; працаваць лёгка, адпачываць ... .

Далей вучняў чакалі загадкі: Я антонім да слова “лета”, У футра снежнае апранута, Хоць люблю мароз сама, Таму што я ... ;

Я антонім да слова смех, Не ад радасці, уцех, Я бываю па няволі Ад няшчасця і ад болю, Ад крыўды, няўдач. Здагадаліся? Гэта ... .
Трэба было бачыць, з якім захапленнем пяцікласнікі ўключыліся ў работу, адказваць імкнуліся ўсе, нават тыя вучні, якія звычайна не прывыклі актыўна працаваць на ўроках.

На наступных слайдах былі пары малюнкаў, прычым адзін з іх падпісаны, а подпіс пад другі таксама прапаноўвалі вучні: рухаецца павольна – фотаздымак чарапахі, а фотаздымак зайца чакаў адказаў вучняў; сонца, птушкі, дрэвы на малюнку з подпісам дзень, а малюнку з месяцам і зоркамі вучні ледзь не хорам далі назву ноч. У выніку напрыканцы ўрока ўжо самі школьнікі зрабілі выснову, якія словы называюцца амонімамі, і прывялі шматлікія прыклады супрацьлеглых слоў.
Разам з тым, відаць, разгледжаная форма работы не павінна ператварацца ў штодзённую  і звычайную, бо тады яна рызыкую “прыесца” і страціць свае магчымасці як сродку актывізацыі ўвагі. Стварэнне мультымедыйных прэзентацый пры выкладанні беларускай мовы як у вну, так і ў школе ўжо займае свае пачэснае месца сярод іншых відаў, метадаў і формаў работы. 
Выкарыстанне  камп’ютарных тэхналогій дапамагае вучням лепш і хутчэй засвоіць новыя тэмы. А студэнты, выкарыстоўваючы інавацыйныя прыёмы і на працягу ўласнага навучання, і ў час уласнай настаўніцкай дзейнасці, глыбей пачынаюць цікавіцца падрыхтоўкай да ўрокаў, бо такім чынам адбываецца актывізацыя іх творчых намаганнях, уключаюцца ў пошукава-даследчую дзейнасць па стварэнні канспекта і падрыхтоўцы да ўрока веды, набытыя будучымі настаўнікамі ва ўніверсітэце ў працэсе вывучэння не толькі беларускай мовы і яе методыкі выкладання, але і інфармацыйных тэхналогій. Такія формы работы, на наш погляд, фарміруюць студэнтаў імкненне не спыняцца, асобасна развівацца ва ўсіх накірунках і ў будучай настаўніцкай дзейнасці імкнуцца разнастаіць сваю працу, каб працэс навучання быў цікавейшы і настаўнікам, і вучням.

